
sþ. 136. Tillaga til þingsályktunar [123. mál]
um graskögglaverksmiðjuna í Flatey.

Flm.: Egill Jónsson.

Alþingi ályktar að skora á ríkisstjórnina að hlutast til um að gerðar verði nauðsynlegar
ráðstafanir til að starfsemi graskögglaverksmiðjunnar í Flatey verði á ný komið í eðlilegt
horf með framleiðslu grasköggla árið 1986.

Greinargerð.
Sú ákvörðun að starfrækja ekki graskögglaverksmiðjuna í Flatey á þessu ári kom á

óvart og hefur verið gagnrýnd harðlega. Fyrir liggur að verksmiðjan býr við traustan fjárhag
enda hefur rekstur hennar frá upphafi verið til fyrirmyndar. Að vísu hefur markaður fyrir
grasköggla dregist saman og birgðir því safnast fyrir. Geymslurými fyrir grasköggla í Flatey
var af skornum skammti. Í því felst skýring forráðamanna verksmiðjunnar á rekstrar-
stöðvun.

Verksmiðjan í Flatey hóf starfsemi sína árið 1975 og hefur hún því staðið í 10 ár.
Heildarframleiðsla hefur numið 23 629 tonnum af graskögglum, þ.e. 2363 tonnum að
meðaltali á ári. Þrjú fyrstu árin var framleiðsla verksmiðjunnar innan við tvö þúsund tonn en
eftir að uppbyggingu verksmiðjunnar lauk hefur árleg framleiðsla numið að meðaltali 2765
tonnum.

Þegar litið er til rekstrarafkomu verksmiðjunnar kemur í ljós að afkoma hennar hefur
jafnan verið góð. Þannig hefur einungis verið lítils háttar tap þrjú ár á þeim tíma sem verk-
smiðjan hefur starfað, þar með talin fyrstu starfsárin.

Það er því augljóst að graskögglaverksmiðjan í Flatey ræður yfir mikilli framleiðslugetu
og rekstur hennar hefur verið í góðu horfi og stendur á traustum grunni.

Þrengri markaður fyrir grasköggla á næstu árum mun óhjákvæmilega hafa mikil áhrif á
rekstur verksmiðjunnar og verður starfsemi hennar að taka mið af þeim aðstæðum. Þess
vegna verður að kanna ítarlega hverjar leiðir eru færar svo að rekstur verksmiðjunnar verði
hagkvæmur.

Í fylgiskjali með greinargerðinni kemur m.a. fram að verðmæti birgða og útistandandi
skuldir nema u. þ. b. 22 millj. kr., rekstrarskuldir , vextir afurðalána. svo og afborganir og
vextir fastra lána fyrir árið 1985, eru u.þ.b. 20 millj. kr. og mismunur því jákvæður um 2
millj. kr.

Þá kemur enn fremur fram í fylgiskjalinu að eftirstöðvar lána nema alls 9059 millj. kr.
Árlegar greiðslur í vexti og afborganir af þeirri upphæð eru áætlaðar um 1,5 millj. kr.

Sé miðað við að árleg framleiðsla verði um 800-1200 tonn, þ.e. helmingur þess sem
verið hefur, mundi fjármagnskostnaður þó einungis nema 10-14% af framleiðslukostnaði



og því vera innan þeirra marka sem samrýmist hagkvæmum rekstri í þessari framleiðslu. Það
er því augljóst að auðvelt er að koma starfsemi graskögglaverksmiðjunnar í Flatey aftur í
fyrra horf með tilliti til rekstrar og afkomu. Kemur þar margt til:
1. Verksmiðjan býr við góðar náttúrlegar aðstæður að því er varðar veðráttu og skilyrði til
ræktunar.

2. Rekstur verksmiðjunnar hefur verið í góðu horfi. Kostnaður vegna fjárfestingar að
mestu greiddur. Þar af leiðandi er unnt að starfrækja verksmiðjuna þótt framleiðslugeta
sé ekki að fullu nýtt.

3. Viðhald verksmiðjunnar hefur jafnan verið til mikillar fyrirmyndar og er verksmiðjan
nú og öll tæki hennar fullbúin til notkunar.
Mikilvægast varðandi rekstur verksmiðjunnar í Flatey er að fá henni annað stjórnar-

form. Hér er m.a. átt við að verksvið stjórnarinnar verði að öllu leyti aðgreint frá stjórn
annarra hliðstæðra verksmiðja. Með þeirri breytingu yrðu allar ákvarðanir miklu markviss-
ari en verið hefur og verksmiðjan þyrfti þá ekki að líða fyrir bágar ástæður annarra
graskögglaverksmiðja. Slys af því tagi, sem átti sér stað þegar rekstur verksmiðjunnar var
stöðvaður á s.l. vori, væri með því útilokað.

Flatey jarverksmiðj an býr við mikla landkosti sem gefa möguleika á fjölbreyttari ræktun
en þar hefur verið stunduð. Mikla áherslu verður að leggja á að nýta slíka kosti, t.d. með
aukinni kornrækt.

Ef framleiðslan yrði dregin saman að verulegu marki mundu einungis bestu túnin verða
nytjuð en með því opnuðust leiðir til að fá betri uppskeru og nýta hagkvæmustu aðstæður,
m.a. veðráttu, til vinnslu í verksmiðjunni. Jafnframt fengist þá betra ráðrúm til að bæta með
endurræktun lakari hluta túnanna sem jafnframt væru þá tekin til annarrar ræktunar, t.d.
kornræktar .

Vegna þrengri markaðar verður að leggja áherslu á aukna fjölbreytni þannig að
framleiðslan í Flatey geti staðið að gæðum til jafnfætis eða framar innfluttu kjarnfóðri. Auk
ákjósanlegra landkosta nýtur verksmiðjan þess að vera í nánd við fjölbreytta framleiðslu
sjávarafurða á Höfn í Hornafirði sem sumar hverjar henta til íblöndunar við graskögglafram-
leiðslu. Er hér sérstaklega átt við slógmeltu og fiskimjöl en blöndun þeirra efna í grasköggla
eykur mjög á gæði og fjölbreytni í fóðurframleiðslu.

Væri að því unnið með markvissum hætti, og verksmiðjunni í Flatey fengin ný markmið
í samræmi við breyttar aðstæður í landbúnaði, yrði auðvelt að koma rekstri hennar á ný í
eðlilegt horf.

Ákjósanlegasta stjórnarform verksmiðjunnar í Flatey er að henni verði komið í eigu
heimamanna eða þeim fengið forræði hennar eins og tillögur hafa áður komið fram um.
Vera má að þeirri breytingu sé erfitt að koma á fyrr en verksmiðjan hefur náð sér eftir það
áfall sem hlaust af rekstrarstöðvun á þessu ári og árangur, byggður á nýjum áformum, verði
kominn í ljós.

Það er ekki nýlunda að fyrirtæki lendi í rekstrarerfiðleikum sem í sumum tilvikum leiða
til stöðvunar á rekstri þeirra. Hitt er fátítt, eða jafnvel fordæmalaust, að fyrirtæki með góðan
rekstur og traustan fjárhag, eins og graskögglaverksmiðjan í Flatey, séu látin gjalda þess og
rekstur þeirra stöðvaður. Slík vinnubrögð eru ekki líðandi. Þess vegna er þessi tillaga flutt.



Fylgiskjal.

Graskögglaverksmiðjan í Flatey 1. nóv. 1985.

Birgðir grasköggla 2 250 000kg X 10,80kr. 24 300 þús. kr.
-:-áhvílandi afurðalán ;.. 14 553 þús. kr.

9 747 þús. kr.

Útistandandi skuldir 12 450 þús. kr.

22 197 þús. kr.

Rekstrarskuldir 13 820 þús. kr.
Afborganir og vextir fastra lána og afurðalána . . . . . . . . . . . . . . . . . . . . . . . .. 6470 þús. kr.

20290 þús. kr.

Eftirstöðvar fastra lána 1. nóv. 1985:
Stofnlánadeild 1 295 þús. kr.
Ríkisábyrgðasjóður 4 764 þús. kr.
Ríkissjóður 3 000 þús. kr.

9059 þús. kr.

Bókfært verð eigna í árslok 1984:
Land - ræktun .
Húseignir .
Verksmiðjuvélar .
Áhöld, húsgögn o.fl. . .
Bifreiðar .
Dráttarvélar og vinnuvélar .

5 101 þús. kr.
3 164 þús. kr.
2962 þús. kr.
501 þús. kr.
768 þús. kr.
4800 þús. kr.

17296 þús. kr.

Birgðir grasköggla 35 173 þús. kr.

Alls efnislegirfjármunir 52469 þús. kr.

Föst lán í árslok 1984 námu 7091 þús. kr. eða 41% af efnislegum fjármunum fyrir utan
birgðir, þ.e. 17296 þús. kr.

Höfuðstóll í ársbyrjun 1984:
Höfuðstóll í árslok 1984:

16 521 þús. kr.
20317 þús. kr.


